
Tge finamiras avais Vus en egl?
Ans affidai Vossa facultad – pertge che la performance è per nus insatge natiral.

reclama

L’aua frestga da Tarschlims
Suenter il project dalla bieraria vul Beat Glaus lantschar l’aua minerala da Flem

DAD AUGUSTIN BEELI

■ Avon diesch meins ha il gastronom
Beat Glaus saviu presentar il Blutzcher,
il Marenghin ed il Rensch. La bieraria
ei sesviluppada sco grond success
aschia ch’il menaschi sto vegnir en-
grondius. Malgrad igl engaschi culla
gervosa locala ei il president dil cus-
segl d’administraziun vidlunder da  pre-
parar il proxim project: Sigl atun 2007
vul el realisar la commercialisaziun
dall d’aua minerala da Flem. «L’enorma
acceptanza tier hosps ed indigens e la
gronda identificaziun dils acziunaris cul
menaschi han animau da prender amauns
in ulteriur project innovativ: La commer-
cialisaziun dall’aua da fontauna da Flem»:
Quei ha la gasetta da casa «Braui-Zitig»
annunziau igl atun 2005 als acziunaris
dalla Bieraria Flem Surselva SA. L’idea 
ei lantschada, la visiun vidlunder da se-
sviluppar en in project. Il gastronom e
president dil cussegl d’administraziun,
Beat Glaus-Casty, confirma viers LQ 
ch’el hagi instradau ils emprems pass con-
crets. 

Project aunc buca madirs avunda
Tenor il Fegl ufficial cantunal dad ier vul
quella nova societad sededicar all’aua da
beiber da Flem. 98 pertschien dall’aua de-
riva dallas fontaunas da Tarschlims. Da
leu, dallas fontaunas sutterranas sils

cuolms da Flem, neschan mintga gi to-
chen 5000 m3 aua dalla megliera qualitad.
Quell’aua da beiber drova la bieraria era
per producir il Bluzcher, il Marenghin ed
il Rensch. «L’aua da beiber da Flem gusta
frestg, ella media ha ella ina temperatura
da 10 grads celsius», san ins leger silla pa-
gina d’internet da Flem. Evidentamein
sto il provediment d’aua dil liug da cura
esser d’in ault standard. Thomas Ragettli,
il president communal, confirma quei:
«Nus savein con buna che noss’aua ei», de-
clara el ed aschunta che la vischnaunca be-
neventass in project privat che commer-
cialisass quell’aua minerala.

La societad acziunaria Aqua Flims SA
ei perinagada fundada e sia intenziun sta-
tuida el register da commerci dil Gri-
schun. Beat Glaus snega buca quei fatg.
Damai ch’il project ei aunc buca madirs
ed el seigi en contractivas culs investurs,
vul e sa el denton buca tradir dapli. El
puntuescha sulettamein ch’il project
«Aqua Flims SA» seigi buca colligiaus cul-
la societad acziunaria dalla bieraria ed era
buca culs auters menaschis.

Tenor la moda da luvrar e la filosofia
professiunala creian ins ch’ei gartegi al
gastronom innovativ da realisar sia visiun.
Siu biro el hotel Waldeck a Flem men-
ziunescha el sco «luvratori creativ». Da
cheu anora ha el concretisau enteifer
paucs meins la visiun dalla gervosa da
Flem. Ussa, che quella ei in success, ha el

la segirtad da cuntinuar. Entochen ussa ha
il hotelier dil Waldeck denton aunc buca
fatg damondas concretas allas autoritads
communalas. Quei confirma il president
communal Thomas Ragettli. 

Puspei cun locuziuns romontschas
La historia dalla butteglia emplenida cun
aua minerala da Flem e la distribuziun da
quella pigl entir mund entuorn para rea-
listica. Suenter aua da Razén, da Passugg
e da Val duei l’aua da Flem daventar in
success. Dils 5000 m3 vul Beat Glaus me-
nar in volumen definiu en in baghetg
d’embuttigliar. Tochen igl atun 2007 ve-
sa il gastronom ina pusseivladad da reali-
sar sia idea. Auter che tier las fontaunas da
Bravuogn e Sogn Murezi crei Beat Glaus
el potenzial che cuora mintgagi giu da
Tarschlims ellas casadas da Flem. 

Inagada ch’ils discuors culs investurs
ein fatgs, savess ei esser che Beat Glaus
transpona spert sias ideas creativas dallas
etichettas. Tenor sia filosofia realisada el-
la vendita dalla gervosa da Flem, vul el
era tier l’aua minerala applicar il lungatg
romontsch el marketing. La noziun prin-
cipala «Flimser Quelle» duei puspei
cumparer cun marcantas locuziuns ro-
montschas. Malgrad ch’el discuora buca
sez il lungatg da sia dunna, ei Beat Glaus
in perschuadiu adherent dil romontsch.
malgrad ch’el discuora buca sez ro-
montsch.

Clip dallas Liricas Analas
■ (snc) Las Liricas Analas presentan il
secund disc cumpact cul tetel «anal-
fabad». Il batten dil disc ha liug ils 8
d’avrel a Danis. Uonn presenta la for-
maziun da rap romontsch per l’empre-
ma gada in clip da video. Ils tschun
MC’s Roman Flepp, Renzo Hendry, Jo-
hannes Just, Adrian Candinas, Pius Ven-
zin ed ils dus DJ’s Gion Soliva e David
Goetschel presentan ils 7 d’avrel lur se-
cund album da rap romontsch. Sper in
niev album han els era produciu in clip
da video. Il clip da video «siemis» ei ve-
gnius registraus el bogn termal a Val S.
Pieder. «Nus savein contonscher pli bia
glieud culla realisaziun d’in video», di
Renzo Hendry. Cul clip vulan ils siat
«rappers» romontschs far reclama agl
emittur da musica «Viva». Cun quei
emittur da musica han las Liricas Analas
la pusseivladad da contonscher in publi-
cum naziunal e da prender in ulteriur
scalem ella scena da Hip Hop. Il toc «sie-
mis» seigi il toc che hagi plaschiu a tuts
commembers dalla formaziun il meglier
e seigi per quei motiv era daventaus il toc
pil clip da video. El clip cumparan siat
nanins. Quels representan las umbrivas
ed ils caracters dils siat commembers dal-
las Liricas Analas. Il tema dalla canzun
pertuchi tut ils carstgauns. Las lavurs da
registraziun ein stadas ina premiera per
la formaziun da rap. «Las experientschas
da star avon ina camera e veser co in clip

da video vegn producius ein fetg interes-
santas», di il MC cul surnum «orange».
Il clip da video finanzieschan las Liricas
Analas cun daners ch’els han fadigiau
cun lur concerts e cugl emprem disc
cumpact. Era differents sponsurs ein se-
gidai tier la finanziaziun. 

Il secund disc cumpact
Il success digl emprem disc cumpact
«analogia» ha animau las Liricas Analas
da far in secund album. «Il secund album
cumpeglia pli bia canzuns ruasseivlas.
Quei stil enconusch’ins aunc buca dallas
Liricas Analas», di Renzo Hendry. Ils
texts sperts ed il lungatg mumma seigien
denton vinavon il tema principal. 
Adrian Candinas dat il ritmus e la melo-
dia – il schinumnau «beat» – per ils dif-
ferents tocs da musica. El ha sviluppau
novas ideas musicalas. «Tier in niev toc
da musica vegn il ‘beat’ cumponius sco
emprem. El ei il fundament dalla canzun
ed il text vegn silsuenter adattaus a quel»,
di Renzo Hendry. Las Liricas Analas pre-
sentan lur niev disc cumpact per l’em-
prema gada al Festival Indoor che ha 
liug ils 24 ed ils 25 da mars el Center da
cultura e sport a Mustér. Il batten digl al-
bum ha liug ils 8 d’avrel allas 21.00 ella
halla da gimnastica a Danis.  

Ulteriuras informaziuns: 
www.indoor-festival. com ni www.analas.ch

Las Liricas Analas presentan lur secund disc cumpact. Cun la canzun «siemis» han els
produciu in clip da video. MAD

Il gastronom en siu biro ch’el 
numna «luvratori creativ». 

